
Maani nunatsinni ikiaroornartumik atuinerup pinaveersaartinneqarnissaanut, 

annikillisinneqarnissaanullu suliniutit suut aallartittariaqarnerigut, matumani aamma ikiaroornartumik 

nunatsinnut eqqussinissaq qanoq pitsaaliussaneripput pillugit, apeqquteqaat aallaavigalugu 

oqallinnissamik siunnersuut. 

(Inatsisartunut ilaasortaq Karen Marie Kyed Frederiksen, Demokraatit) 

 

Qujanaq Demokraatit Inatsisartunut ilaasortaatitaannut Karen Marie Kyed Frederiksen-imut oqallisissiap 

pingaaruteqartup saqqummiunneranut. 

 

Ikiaroornartumik hash-imik atornerluinerup pineqartuinnaq eqqarneq ajorpaa, aammali meeqqat, 

ilaqutariit, suliffeqarfiit inuiaqatigiillu tamaasa eqqortarlugit. 

 

Pinaveersaartitsineq killeqarfimmi aallartereertarpioq. Ilanngaaserisut hash unitsippassuk, 

pinaveersaartinneqartarpoq, aqqusinermut appakaatinnissaa tuniniarneqarluni ilaatigut meeqqanut 

inuusuttunullu. Taamaattumik ilanngaaserisut sulisunik pisariaqartunik peqartariaqarput, atortunik 

eqqortunik politiinillu qanimut suleqateqarlutik. 

 

Iluarinarpoq, ilanngaaserineq 2018-imiilli aningaasaliiffigineqaqqissimammat, aammalu aningaasanut 

inatsimmi 2025-imut periarfissiisoqarluni ilanngaaserisunik pingasuniit tallimanut 

atorfinitsitseqqinnissamik. Tassungalu ilutigalugu pingaaruteqarpoq, sulisussanik pisariaqartitsineq 

ineriartorneq malillugu nalilersortuarneqarnissaa, ilaatigut mittarfiit nutaat Qaqortumi Ilulissanilu 

pilersinneqarnerisigut. Attaveqaatit periarfissanik annertuunik pilersitsipput, aammali nakkutilliinermut 

piumasaqaatinik nutaanik pilersitsillutik. 

 

Apeqqummut, qanoq ililluta ikiaroornartumik hash-imik eqqussuinermut suliniutit annertusarsinnaanerigut, 

Demokraatit akissutaat ersarippoq. Sulisut naammattut teknikkikkullu atortut pitsaanerusut, timimut 

seqersaatit tulluuttut aammalu toraagalimmik nakkutilliineq, piffinni eqqussuiffittut annerpaamik 

ilimanaateqartuni. Sulisut amerlassusissaat tamanut assigiimmik aalajangerneqarsinnaanngilaq, 

eqqussuinermut aqqutaasut anngiortumillu eqqussuilluni periutsit allanngorarmata. Taamaattumik 

suliniutit naleqqussartuagassaapput. 

 

Nakkutilliiginnarnikkulli ajornartorsiut qaangersinnaanngilarput. Ikiaroornartumik hashimik 

perusuttoqartuartillugu, pinerluttuliortut nunatsinnut eqqunniarsariuassavaat. Taamaattumik killeqarfimmi 

suliniuteqarneq nukittuumik siumullu isigisumik pinaveersaartitsineermik malitseqassaaq. 

 

Pinaveeersaartitsineq siusinnerusoq meeqqat inuusuttullu akornanni aallartissaaq, ikiaroornartumik hash-

imik siullerpaamik neqeroorfigitinnginneranni. Naalakkersuisut eqqortumik tikkuarpaat, 

atuisunngoratarsinnaanermut meeqqap inuuniarnermini atugai, angerlarsimaffimmi toqqissisimaneq 

aammalu paarinerlunneqarnermik imaluunniit kingunerlutsitsinerit attuumassuteqartartut. 

Taamaattumilluuna iluarinartoq, Naalakkersuisut naartusunut, ilaqutariinnut mikisunik meeralinnut 

aammalu meeqqanut suliniuteqarnerup annertusarnissaanik kissaateqarnerat. 

 

Pinaveersaartitsineq nanginneqassaaq atuarfinni sunngiffimmilu. Meeqqat inuusuttullu ikiaroornartup 

hash-ip kingunipiluinik ilisimasaqarnissartik pisariaqartippaat, aammali inersimasut toqqissisimasut, 

ataatsimuussutsit nukittuut sunngiffimmilu neqeroorutit isumallit. Taamatuttaaq angajoqqaat 

siunnersorneqarnissaminnut periarfissaqassapput, oqaloqatiginninneq ingerlassinnaaqqullugu 

siusissukkullu qisuariarlutik, isumakululersimagunik. 

 

Demokraatit Naalakkersuisut isumaqatigaat uani, pinaveersaartitsineq ataqatigiinnerusariaqartoq. 

Ikiaroornartoq hash, aanngajaarniutit allat, imigassaq tupalu tamatigut immikkut ajornartorsiutitut 

suliassaasanngillat, toqqissisimannginneq inuttullu atukkat assigiit tunuliaqutaakkajuttarmata. 

 

Inunnut, atornerluilereersimasunut, ikiorsiineq ersarissuussaaq naniuminarlunilu. Qulakkiissavarput, 

innuttaasut nunatsinni tamarmi sukkasuumik eqqortumik passunneqarsinnaanerat 

siunnersorneqarsinnaanerallu. Taamatuttaarlu passunneqarneq tapersersuinermik malitseqassaaq, 

passunneqartup inuunini ikiaroornartumik hash-imik ilaqanngitsoq ingerlatiinnarniassammagu. 

 

Demokraatits apeqqutinut sisamanut akissutaat taamaattumik ersarissumik eqikkarneqarsinnaavoq. 

Ikiaroornartup hash-ip nunatsinnut eqqunniarnera ajornakusoornerulersissavarput. Qulakkeertuassavarput, 

ilanngaaserisut sulisut pisariaqartitatik pigissagaat. Siusinneerujussuarmik pinaveersaartitsineq meeqqat 

inuusuttullu akornanni ingerlatissavarput. Aammalu ataqqinnittumik ajornanngitsumillu 

neqerooruteqassaagut katsorsaanermik inunnut, atornerluinerup iluaniilereersimasunut. 

 

Demokraatit isummersorneq pitsaasoq qilanaaraat, qanoq ililluta ataatsimoorluta peqqinnarnerusumik 

toqqissisimanarneerusumillu inuiaqatigiit atugaqartissinnaanerigut. 

 


